
KPPP.nr.766/23 

GJYKATA KOMERCIALE E KOSOVËS, Dhomat e Shkallës së Parë, Departamenti për 

Çështje Ekonomike, Gjyqtari Florent Zeqiri, në çështjen përmbarimore të kreditorit Altavia 

Travel Sh.P.K., me nr. të biznesit 80329849, me seli në Prishtinë, rr. “Luan Haradinaj” nr.27,  

kundër debitorit Federata e Skijimit e Kosovës, me nr. regjistrimi 5100505-8, me seli në 

Prishtinë, rr. “Ramiz Sadiku” nr. 49, duke vendosur lidhur me prapësimin e debitorit të ushtruar 

kundër Urdhrit Përmbarimor P.nr. 171/23 të datës 30.03.2023, të lejuar nga Përmbaruesi Privat 

Destan Bujupaj me seli të zyrës në Prishtinë, jashtë seancës me datë 20.12.2023, merr këtë: 

A K T V E N D I M 

I. PRANOHET pjesërisht si i bazuar prapësimi i debitorit Federata e Skijimit e Kosovës 

ashtu që ANULOHET pjesërisht Urdhri Përmbarimor P.nr. 171/23 i datës 30.03.2023, 

i lejuar nga Përmbaruesi Privat Destan Bujupaj në shumën prej 1,441.34 EUR, dhe në 

këtë pjesë të përmbarimit procedura PËRFUNDOHET. 

 

II. REFUZOHET pjesërisht prapësimi i debitorit Federata e Skijimit e Kosovës ashtu që 

pjesa tjetër e Urdhrit Përmbarimor P.nr. 171/23 të datës 30.03.2023, të lejuar nga 

Përmbaruesi Privat Destan Bujupaj, sa i përket borxhit në lartësi prej 2,309.74 EUR, 

MBETET NË FUQI. 

A r s y e t i m 

Përmbaruesi Privat, duke vepruar sipas propozimit të kreditorit Altavia Travel Sh.P.K., me datë 

30.03.2023 ka lëshuar urdhrin P.nr. 171/23 me të cilin ka lejuar përmbarimin në bazë të 

dokumenteve: faturë nr. 29883 e datës 07.12.2020, faturë nr. 26873 e datës 20.12.2019, faturë 

nr. 20352 e datës 17.12.2018,  faturë nr. 20405 e datës 19.12.2018, faturë nr. 28351 e datës 

04.03.2020, faturë nr. 5650 e datës 16.09.2022 dhe faturë nr. 31089 e datës 03.03.2021, ashtu 

që  është urdhëruar debitori, që në afat prej shtatë (7) ditësh nga data e lëshimit të Urdhrit 

Përmbarimor t’ia paguaj kreditorit në emër të borxhit nga këto fatura në vlerë prej 3,751.08 

EUR (tremijë e shtatëqind e pesëdhjetë e një euro e zero tetë cent), me kamatë ligjore prej 8% 

nga dita kur kërkesa është bërë e arritshme si dhe shpenzimet e procedurës përmbarimore. 

Debitori brenda afatit ligjor ka paraqitur prapësim përmes të cilit ka kontestuar në tërësi urdhrin 

për lejimin e përmbarimit me arsyetimin se faturat mbi bazën e të cilave është lejuar 

përmbarimi nuk e përmbajnë kohën e përmbushjes së detyrimit monetar. Tutje ka shtuar se 

këto fatura nuk janë të nënshkruara nga debitori, rrjedhimisht nuk janë pranuar asnjëherë, dhe 

për më tepër, fatura nr. 20405, nr. 20352, fatura nr. 2873, dhe fatura nr. 28351 në shumë totale 

prej 1,441.34 EUR janë të parashkruara, pasi që ka kaluar afati tre (3) vjeçar brenda të cilit 

kreditori ka mundur të kërkoj borxhin. Gjykatës i ka kërkuar që prapësimi i debitorit të pranohet 

ndërsa urdhri për lejimin e përmbarimit të anulohet. 

Kreditori, në përgjigje ndaj prapësimit ka kundërshtuar në tërësi pretendimet e debitorit, duke 

shtuar se faturat mbi bazën e të cilave është lejuar përmbarimi janë të rregullta, të njëjtat janë 

paraqitur në origjinal dhe i janë dorëzuar debitorit përmes adresës elektronike. Tutje ka shtuar 

se nuk qëndron pretendimi se këto fatura nuk përmbajnë kohën e përmbushjes së detyrimit 

monetar, pasi që kreditori, ka paraqitur deklaratë për arritshmërinë e kredisë pranë 

Përmbaruesit Privat në përputhje me nenin 30 të LPP-së.  Me kërkesë që prapësimi i debitorit 

të refuzohet ndërsa urdhri për lejimin e përmbarimit të mbetet në fuqi. 

Gjykata pas shqyrtimit të pretendimeve të debitorit të paraqitura në prapësim, deklarimeve të 

kreditorit në përgjigje ndaj prapësimit, si dhe pas shqyrtimit dhe vlerësimit të provave që 

gjenden në shkresat e lëndës, duke iu referuar dispozitave të nenit  69 dhe 71 të Ligji Nr. 04/L-

139 për Procedurën Përmbarimore (tutje si LPP) gjeti se prapësimi i debitorit është pjesërisht i 

bazuar andaj u vendos si në dispozitiv të këtij aktvendimi, për shkaqet si në vijim:   

Gjykata fillimisht vlerësoi pretendimin e debitorit se në rastin konkret kemi të bëjmë me 

parashkrim të kërkesës së kreditorit dhe në këtë drejtim gjeti se fatura me nr. 20352 në vlerë 

prej 353.82 EUR është lëshuar me datë 17.12.2018,  pastaj fatura nr. 20405 në vlerë prej 50.00 

EUR është lëshuar me datë 19.12.2018, fatura me nr. 26873 në vlerë prej 521.19 EUR është 

lëshuar me datë 20.12.2019, si dhe fatura me nr. 28351 në vlerë prej 516.33 EUR është lëshuar 

me datë 04.03.2020, gjithsej vlera e borxhit nga këto fatura në shumë prej 1,441.34 EUR.  

Në lidhje me këtë, me nenin 355 par.1 dhe par 2. të Ligjit për Marrëdhëniet e Detyrimeve i cili 

përcakton se “Kërkesat reciproke nga kontratat komerciale si dhe kërkesat e shpërblimit të 

shpenzimeve të bëra lidhur me këto kontrata, parashkruhen për tri (3) vite” ndërsa me 

paragrafin 2 të këtij neni parashihet se “ Parashkrimi rrjedh veç e veç për çdo dërgim të mallit, 

pune ose shërbimi të kryer”. Referuar dispozitës së lartcekur, Gjykata erdhi në përfundim se 

borxhi që rrjedh nga faturat  me nr. 20352,  nr. 20405, nr. 26873 dhe nr. 28351 në vlerë totale 

prej 1,441.34 EUR janë përfshirë në parashkrim, kjo pasi që nga koha e arritjes së këtyre 

faturave për pagesë, e deri në paraqitjen e propozimit për përmbarim me datë 29.03.2023, ka 

kaluar afati  (3) vjeçar nga neni 355, par.1 i LMD-së.  

Rrjedhimisht prapësimi i debitorit në raport për këtë pjesë të borxhit gjen mbështetje në kuptim 

të nenit 71, par.1, nën-par 1.10 të Ligjit për Procedurën Përmbarimore i cili përcakton se: “1. 

Sipas nenit 69 të këtij ligji, prapësimi mund të bazohen vetëm nëse: 1.10. kërkesa nga 

dokumenti përmbarues është e mbrojtur me ndonjë statut të kufizimeve”, andaj edhe u vendos 

si në pikën I  të dispozitivit të këtij Aktvendimi, që urdhri për lejimin e përmbarimit të anulohet 

në shumën prej 1,441.34 EUR .  

Ndërsa, vendimi mbi përfundimin e procedurës përmbarimore në këtë pjesë të përmbarimit 

Gjykata e morri duke u bazuar në nenin 66.4 të LPP-së i cili përcakton se “Përmbarimi do të 

përfundohet edhe kur ai është bërë i pamundshëm apo kur nga shkaqe të tjera nuk mund të 

zbatohet, si dhe pas kalimit të afatit absolut të parashkrimit për përmbarim”. 

Gjykata vendosi sikur në pikën II të dispozitivit të këtij aktvendimi, duke e lënë në fuqi Urdhrin 

Përmbarimor P.nr. 171/23 të datës 30.03.2023,  për pjesën tjetër të detyrimit në shumë prej 

2,309.74 euro me arsyetimin si në vijim: 

Sipas nenit 29 par.1 të LPP-së, përcaktohet se “Përmbarimi me qëllim të realizimit të kërkesës 

në të holla caktohet edhe në bazë të dokumentit të besueshëm”, ndërsa me nën-par.1.3 të këtij 

neni fatura përcaktohet si një nga dokumentet e besueshme, kurse me neni 29 par. 3 të LPP-së, 

përcaktohet se “Dokumenti i besueshëm është i përshtatshëm për përmbarim po qe se në të 

është treguar kreditori dhe debitori, si dhe objekti, lloji, shuma dhe koha e përmbushjes së 

detyrimit monetar”, dhe me nenin 37 të LPP-së, përcaktohet se “Kur propozimi për përmbarim 

paraqitet në bazë të dokumentit të besueshëm, mjafton që propozimit t’i bashkëngjitet 

dokumenti i tillë origjinal apo kopja e tij e vërtetuar sipas ligjit.”. 

Gjykata gjeti se  fatura nr. 29883 e datës 07.12.2020,  faturë nr. 31089 e datës 03.03.2021 dhe  

faturë nr. 5650 e datës 16.09.2022, përmbajnë të gjitha tiparet e dokumentit të besueshëm sipas 

nenit 29 par. 3 të LPP-së, meqenëse në faturat e lartcekura janë treguar palët, përkatësisht 

kreditori dhe debitori, janë të përcaktuara mallrat të cilat kanë qenë objekt i kësaj fature, koha 

e përmbushjes së detyrimit, si dhe shuma e cila është detyrim për përmbushje nga ana e 

debitorit. 

Tutje, përkundër faktit se faturat e lartcekura nuk përmbajnë nënshkrimin e debitorit, lidhur me 

këto fatura, debitori ka qenë i njoftuar përmes komunikimeve elektronike të cilat i ka zhvilluar 

me kreditorin. Kështu, në lidhje me faturën nr. 29883 e datës 07.12.2020, kreditori e ka njoftuar 

debitorin me datë 09.12.2020, duke kërkuar nga ky i fundit konfirmim për procesim të biletave 

në emër të të cilit është lëshuar kjo faturë, ndërsa debitori, në korrespodencë të këtij 

komunikimi, ka njoftuar debitorin se mund të vazhdoj me procedimin e biletave, dhe atë në 

shumën ashtu siç përkon në faturën e lartcekur. Po ashtu, në lidhje me faturën nr. 31089 e datës 

01.03.2021, debitori, përmes komunikimit elektronik të datës 02.03.2021 ka konfirmuar për 

kreditorin lidhur me procesimin e shërbimit, dhe atë në vlerën për të cilën është lëshuar kjo 

faturë. Ndërsa, lidhur me faturën nr. 5650 e datës 16.09.2022, debitori, përmes komunikimit 

elektronik të datës 15.09.2022, ka konfirmuar pranimin e shërbimit nga kreditori, dhe atë në 

vlerën për të cilën është lëshuar kjo faturë.  

Nga të lartcekurat, Gjykata vendosi si në pikën II të dispozitivit të këtij aktvendimi, duke lënë 

në fuqi urdhrin për lejimin e përmbarimit në vlerë prej 2,309.74 EUR, pasi që faturat prej të 

cilave buron ky borxh, janë të përshtatshme për përmbarim dhe paraqesin bazë për lejimin e 

përmbarimit kjo pasi që debitori ka qenë i njoftuar me detyrimin që buron nga këto fatura dhe 

të njëjtat nuk i ka kundërshtuar. 

Gjykata pati parasysh pretendimet e kreditorit se faturat objekt i këtij përmbarimi nuk 

përmbajnë kohën e përmbushjes së detyrimit monetar, por që kreditori, me datë 29.03.2023, 

pranë Përmbaruesit Privat, ka paraqitur deklaratë lidhur me arritshmërinë e kredisë që buron 

nga këto fatura, kjo në mbështetje të nenit 30 të LPP-së me të cilin parashihet se “Kur nga 

dokumenti i besueshëm nuk shihet se a është bërë e kërkueshme kredia, atëherë përmbarimi 

caktohet vetëm në qoftë se kreditori paraqet deklaratë me shkrim se kredia e tij është bërë e 

kërkueshme duke u treguar edhe dita për një gjë të tillë”. 

Nga sa u tha më lart, duke u bazuar në nenin 71 dhe nenin 73 të LPP-së, nenin 12 par. 2 të 

Ligjit Nr.05/L-118 për Ndryshimin dhe Plotësimin e Ligjit Nr.04/L-139 për Procedurën 

Përmbarimore, si dhe nenin 13 par.1 nën par. 1.2 të Ligjit nr. 08/L-015 për Gjykatën 

Komerciale. 

GJYKATA KOMERCIALE E KOSOVËS 

Dhomat e Shkallës së Parë - Departamenti për Çështje Ekonomike 

                                     KPPP.nr. 766/23, datë 20.12.2023 

                                                                                                                      

                                                                                                                              Gjyqtari 

                                                                                                   Florent Zeqiri  

 

 

 

 

KËSHILLA JURIDIKE: Kundër këtij aktvendimi palët kanë të drejtë ankese në afat prej shtatë 

(7) ditëve, nga dita e pranimit të aktvendimit, në Dhomat e Shkallës së Dytë, në Gjykatën 

Komerciale të Kosovës, përmes Dhomave të Shkallës së Parë të kësaj Gjykate. 

 

 

 

 

 


